
Galdezka 

Plaketak baxu ditut. Zergatik gertatzen da hori? Zein ondorio ditu horrek eguneroko bizitzan? 

XABIER URBIETA 

Lehenbizi, plaketak zer diren argitzea komeni da. Hala, esan behar da odola likido bat dela. Likido horretan hainbat osagai daude. Batzuk solidoak dira, eta besteak likidoak. Plaketak edo tronbozitoak osagai solido horietako batzuk dira, eta gainerako odol zelulen antzera hezur muinean sortzen dira. Normalean, odol milimetro kubiko bakoitzeko 150.000 eta 400.000 plaketa inguru daude. 

Haien eginkizun nagusia odol hodietan sor daitezkeen hutsuneak eta zauriak konpontzea da. Horretarako, bata bestearen gainean pilatzen dira, txanponak balira bezala. Horrekin odolbilduaren lehen fasea eratzen da. Gero, beste substantzia batzuekin amaitzen da. 

Plaketak baxu izateari tronbozitopenia esaten zaio. Horren ondorioz odoljarioak geratzea zailagoa izaten da. Askotariko arrazoiengatik gerta daiteke hori: birusek eragindako infekzio batengatik, botika batzuk hartzeagatik edo leuzemia bezalako gaixotasun batengatik. 

Odoljarioak geratzeko zailtasunez gain, gorputzean agertzen diren kolore gorri biziko puntutxoak dira horren sintomak aipagarrienak. Gorputzeko edozein ataletan agertzen dira puntutxo horiek. 

Diagnostikoa baieztatuta dagonean hiru tratamendu posible daude: plaketak baxu izatea eragiten duen botika uztea, plaketen transfusioa egitea edo esteroideak hartzea antigorputzek plaketak desegin ez ditzaten. 

Hala eginez gero, berehala osatzen da gaixoa. Baina kasu batzuetan hilabeteak pasatuta ere plaketek ez dute gora egiten. Kasu horretan barea kentzea aztertuko da. Izan ere, bertan suntsitzen dira batez ere plaketak. Hala, gaixoa guztiz sendatuko da. Jabier Agirre 

